
VÅGÅ: -Vi vel å satse på kulturbasert
næringsutvikling. Låvetour med teater-
framsyninga «Markens Grøde» er ein bit
av dette, likeeins som gardsbutikk, Gard-
millom-opplegget og gardsturisme med
gardshotell, seier Livø Hosar og Kai Val-
bjør.

Vertskapet på Valbjør gard har opp
gjennom åra prøvd å leggje alen til sin
vekst med utvida  verksemd på mange
plan attåt tradisjonell gardsdrift med sat-
sing på sau og geit. Låven står der uut-
nytta, det vil seia oppfylt med all slags
reiskap og rot, men nå blir det rydda i
stor stil, for helga 25. - 27. august blir
Valbjørslåven omgjort til teatersal med
tribune som har plass til 220 for framfø-
ringa av «Markens Grøde», det tre-årige
prosjektet som skodespelarane Juni Dahr
og Gard B. Eidsvold reiser rundt med på
veleigna stader.

- Der det høyrer heime

Det var fjorårets vellykka forestilling

på Flittie på Lesja som fekk vertskapet
på Valbjør til å satse på reprise på andre
sida av Slådalen, men det var Unn og
Birger Bostad i Bærum, vågåpatriotar på
sin hals med nesten fast tilhald i Bonde-
sonstugu i Synsliom, som tok initiativ
eter å ha sett teateret på Bygdøy i fjor
sommar.

- Dette måtte framførast der det høyre
heime, tenkte Bostad med jentenamnet
Sjåstad, dotter av vågåprest Ivar i godt
over ein mannssalder.

I den nyleg utgjevne bygdeboka for
Vågå og Sel blir det skreve at Knut Ham-
sun var fødd på Viste, ein gard rett ned-
under Valbjør. Den fremste Hamsun-
kjennaren her til lands, professor Lars
Frode Larssen, meiner han er fødd på
Skultbakken i Synsliene på andre sida av
Vågåvatnet. Han var døypt i nabokom-
munen, hadde sine første oppvekstår i
Garmostræet, kom seinare att og var
handelskar i Garmo og vart konfirmert i
Lomskyrkja.  

Den alltid like omstridde nobelpris -
vinnaren frå Hamarøy i Nordland har

utan tvil sterke band til Ottadalen.
Valbjør vil lage sin eigen vri på teater-

turneen.
- Vi vil freiste å stelle det til slik at folk

kan koma hit i god tid og kose seg med
kaffe og anna traktement, seier vertinne
Livø.

Kva passar vel betre enn Sellanrå-
supe og Skultbakk-kaku ved slikt eit
høve?

Måleriutstilling

Måleriutstilling er eit anna trekkplas -
ter. Leif Stølen heitte ein trønderkunst-
nar som budde på Valbjør like etter kri-
gen. Han festa mange lokale motiv til ler-
retet, gjekk bort i fjor haust, og nå har
Valbjør greidd å få tak i eit dusin måleri
som vil bli stilt ut for sal i Åsheimstugu,
ein ny tømrabygning som er under opp-
føring. Her er for eksempel nabogarden
Visdal festa til lerretet før den vart delt i
to. Til vanleg er det kunstutstilling i
kornbua.

Gardsbutikken har aldri vore betre
besøkt enn i år. Originalt og forseggjort,
lokalt handverk er gjev vare. For eksem-
pel smijarnskrokar, stettfat og saueskinn,
for ikkje å gløyme valsbjørspysa, spekep-
ølse av geit.

- Enkelte kjøper opp alt dei får tak i,
fortel vertskapet.

Gardmillom har også slått bra an i år
med 600 besøkjande på ei veke og påføl-
gjande godt innhogg i gardsbutikken.

- Kunstutstillingar er nok ikkje vår
greie, det får Kleppe ta hand om. Vi må
satse meir på brukskunst, handverk og

opplegg for barn og familiar. Utruleg kor
gjevt det er å få stelle ei geit, fortel hus-
bonden. Mindre intimkonsertar i tunet
har vore vellykka, det er visst god  akus-
tikk der, fortel Livø og Kai.

Gjevt gardshotell

«Fullt», står det på eit skilt på ein av
tømraveggen som vender ut mot fylkes-
vegen rundt Nordherad.

Valbjør har ført an i etableringa av
Vågå gardshotell, i år med 16 sengeplas-
sar. Dette er   attraktivt blant utlending -
ar, spesielt nederlendarar vil ha ro og
fred og bu på gard. Med Åsheimstugu
blir det seks sengeplassar til. Dei fleste
steller seg sjølve, men somme vil ha fru-
kost.

- Da ordnar vi det, fortel Livø som el-
les vartar opp med original lunsj oppbygd
av eigne produkt, geitpølse og spikji geit-
lår. Treretters meny av killing og lam er
også populært.

Norsk sau- og geitalslag forpakta Val-
bjør ei 20-årsperiode og brukte garden
som forsøksgard fram til 1984. Da tok
Kai over morsgarden.

- Mangt og mykje har forandra seg et-
ter den tid. Nå satsar vi på det som på
fint blir kalla kulturbasert næringsutvik -
ling, og da skulle det vel høve bra med
Markens Grøde som innleiing til det sto-
re distriktspolitiske Vågå-seminaret om
kultur og næring som tek til same dag
som siste forestilling på låvetouren.

På Valbjør kan politikarar og byråkra -
tar få syn for sanning...

Vertsfolket på Valbjør gjer sin eigen vri på Mar-
kens Grøde og vartar opp med Sellanrå-supe og
Skultbakk-kaku på ein «låvetour» som varar hei-
le tri heile dagar til endes... 

med Sellanrå-supe
og Skultbakk-kaku

Låvetour 

Godt nøgd publikum på Lesja i fjor. I år kjem Gard B. Eidsvold og Juni Dahr til Valbjør med «Markens
Grøde». (Foto: Vidar Heitkøtter)


